
Giriş
    İnsan çox mürəkkəb bir varlıqdır. Tarix boyu onun əmək fəaliyyəti genişlənmiş, o ondan əvvəlki nəsillərə məlum olmayan mühüm maddi nəticələr əldə etmişdir. İnsanlar bu uğura təklikdə nail ola bilməzdilər. Qəbilə icmasından tutmuş bu günə qədər hər bir insan öz təhlükəsizliyini və ya maddi rifahını təmin etmək məqsədilə digər  insanlarla əlaqəyə girib. Bu münasibətlər gündəlik həyatda istifadə edilən predmetlərin sayı çoxaldıqca daha da intensivləşib. Gündəlik həyat deyəndə nəyi nəzərdə tuturam. Sadə dillə deyək: Hər gün yüzlərlə münasibətin iştirakçısına çevrilirik. İctimai nəqliyyatdan istifadə edirik, yeni şeylər alırıq, saç kəsdiririk və sairə. Məsələ burasındadır ki biz adi həyatda etdiyimiz işlərin böyük əksəriyyətini başqalarının vasitısilə edirik. Məsələn heç kim öz saçını özü kəsmir. O qədər qabiliyyətli insana rast gəlmək çətin məsələdir. Ya da tutaq ki uzaqda yaşayan bir dostunuza hədiyyə vermək istəyirsiniz. Əgər siz hədiyyəni ona özünüz təqdim etmək qərarına gəlsəniz, bu sizə çox baha başa gələcək. İstənilən mənada. Siz işlərinizi təxirə salmalısınız, hər şeyin siz qayıdanda da eyni vəziyyətdə qalacağından tam əmin olduqdan sonra yola çıxmalı və dostunuzun yaşadığı istiqamətdə hərəkət etməlisiniz.Özü də piyada. Axı nəqliyyat vasitəsindən istifadə etsəniz yenə başqalarının xidmətindən yararlanmış olacaqsınız. Beləcə siz qızıl kimi dəyərli vaxtınızı yollarda keçirəcəksiniz. 
Bəs indi geyindiyiniz paltar. Nə vaxtsa dərzinin qapısını döyməmisiniz? Aldığınız əşyalar illər keçsə də yenə də saz vəziyyətdə qalıb? Mümkün deyil. Siz də hər bir normal insan kimi onların təmir etdirmisiniz. Yəni qısası biz həmişə başqalarının yardımından istifadə edirik. Başqa cür həyat çox çətin olardı. 
İndi ki başqalarının yardımından istifadə edirik, deməli onlarla münasibət qururuq. Aramızda olan razılaşma, onun mənə edəcəyi yaxşılıq müqabilində mənim ona nə qədər vəsait verəcəyim-bütün bu məsələlər ictimai münasibətlərin tərkib hissəsidir və müəyyən tənzimləmələr tələb edir. Hüquq yuxarıda sadaladığım məsələləri tənzimləməkdən yan keçə bilməzdi. 
Hüquqi baxımdan bu məsələ yəni özgənindən faydalanma çoxsaylı müqavilə növlərinin yaranmasına səbəb olub. Ümumiyyətlə belə müqavilələri işlərin görülməsi və xidmətlərin göstərilməsi ilə əlaqədar olan müqavilələr adı altında qruplaşdırırlar.
Belə müqavilələrə aiddir : Tapşırıq müqaviləsi, daşıma müqaviləsi, agent müqaviləsi və başqaları. Bu müqavilə növlərindən hər biri sosial həyatda tez –tez rastlaşdığımız müqavilələrdir. Haqqında danışacağım podrat müqaviləsi də məhz bu qəbildən olan müqavilələrdəndir. 

1.1. Podrat müqaviləsinin anlayışı
Podrat müqaviləsi işlərin görülməsi ilə əlaqədar müqavilələrin bir növüdür.Hüquqi praktika baxımından  onlardan ən geniş yayılanlardandır. Məhz buna görə də podrat müqaviləsi istər bizim qanunvericiliyimizdə, istərsə də dünya ölkələrinin müvafiq normativ mənbələrində geniş şəkildə tənzimlənmişdir.
Podrat müqaviləsinin əhəmiyətini və onunla əlaqəli normaların məzmununu daha dərindən başa düşmək üçün podratın anlayışına nəzər yetirək: 
Bu müqavilənin anlayışı Azərbaycan Respublikası Mülki Məcəlləsinin 39-cu fəslinin 752-ci maddəsində aşağıdakı şəkildə verilib:
“ Podrat müqaviləsinə görə podratçı müqavilədə nəzərdə tutulan işi icra etməyi,  sifarişçi isə podratçıya razılaşdırılmış muzd ödəməyi öhdəsinə götürür”
 
1.2. Klassik Roma hüququnda işlərin görülməsi və hüquqi     xidmət göstərilməsi ilə əlaqədar müqavilələr
Podrat müqaviləsi üzrə ilkin tənzimləmələr hələ qədim Romadan bizə məlumdur. Roma hüququnda podrat müqaviləsi kirayə müqavilələrinin növlərindən biri kimi çıxış edirdi.[6.100] Klassik roma hüququnda  aşağıdakı 3 qaydada kirayə vermə və ya müvəqqəti kiminsə təsərüüfat hökmranlığına tabe etməklə əlaqədar olan müqavilələr tanınırdı [5.229]
1- Predmetlərin istifadəyə verilməsi
2- İşçilərin istifadəyə verilməsi
3-Həm işçi həm də onun əmək fəaliyyətinin istifadəyə verilməsi 
Xidmətlərin kirayəsi location conduction operarum adlanırdı
“operae” burada xidmət mənasını daşıyır. Bu əqdlə bir şəxs müəyyən bir məbləğ qarşılığında iş görməyi, xidmət göstərməyi öz öhdəsinə götürürdü. Bir şəxsi evinə aşpaz tutması, bir xəstəxananın davamlı işləmək şərtilə bir həkimlə və ya xəstəyə baxacaq şəxslə razılaşması, tarlada işləməklə əlaqəli bir rəncbərlə razılaşma əldə edilməsi hallarında xidmət və ya iş görülməsi əqdindən bəhs edilirdi. Xidmət göstərməyi öz öhdəsinə götürən tərəf ondan gözlənilən işləri görməklə mükəlləf olduğu kimi sifarişçi də bunun əvəzində müəyyən bir məbləğ ödəməyi öz öhdəsinə götürürdü. Bu məbləğ tərəflərin razılaşmasından asılı olaraq aylıq, həftəlik və ya gündəlik şəklində verilirdi [6.106]
 Xidmət əqdində işləmə borcu altına girən tərəf, yəni işçi “locator” dur. Roma hüquq mətnlərində bir şəxsin öz qulunu başqasına kirayə vermə hüququnun olduğu görülür. 
Həm işçi həm də onun əmək fəaliyyətinin istifadəyə verilməsi Roma hüququnda locatio conductio adlanırdı. [6.107]
Conductor- podratçı
Locator-işçi
Opus-işin nəticəsinin yerinə yetirilməsi barədə öhdəliyin götürülməsi
Müasir hüquqi formasına görə bu müqavilələr podrat müqavilələri kimi tanınır

               1.3.Podrat müqaviləsinin predmeti
Podrat müqaviləsi hüquqi təbiətinə görə ikitərəfli, əvəzli,konsensual xarakter daşıyır. Məişətdə bu müqavilələrə çox geniş şəkildə rast gəlmək olar. Aşağıdakı növdən olan işləri podrat müqavilələrinin predmetinə aid etmək olar;
I. Məişət texniki məmulatlarının tımir edilməsi üzrə münasibətlər [5.230]
II. Dərzi xidmətləri
III. Bərbərxana xidmətləri
IV. Mənzil,binalarda tikinti, rekonstruksiya xidmətləri və s.
Podratçı qismində sahibkarlıq fəaliyyətini həyata keçirməklə məşğul olan və qeydiyyatdan keçən fiziki və hüquqi şəxslər çıxış edə bilər.
Podrat müqaviləsində ən çox mübahisələrə səbəb olan və təcrübədə cavab tapmağı çətinləşdirən məsələlərdən biri  bu müqavilənən bağlanma formasıdır. Qanunverici həmişə bu müqavilələrin yazılı bağlanmasını tələb etmir. Məhz bu səbəbdən də bu münasibətlərin tənzimlənməsi qənaətbəxş deyildir.

             1.4.Podrat müqaviləsinin məzmunu
Podrat müqaviləsinin məzmunu subyektlərin hüquq və vəzifələrindən ibarətdir:
Podratçının vəzifələri;
Podratçı müqavilə ilə nəzərdə tutulan işləri icra etməlidir [MM 752.1]. Əgər podratçı müqavilə ilə nəzəedə tutulmayan və sifarişçi tərəfindən tələb olunmayan işləri yerinə yetirərəsə, sifarişçi işləri qəbul etməkdən və buna görə muzd ödəməkdən imtina edə bilər.
Əgər müqavilə konkret hallar və ya işin xarakterindənasılıdırsa, podratçı işi şəxsən yerinə yetirməidir. Digər hallarda isə o, subpodratçıları işə cəlb edə bilər [MM 755]
Podratçı işi elə icra etməlidir ki nəticə qüsurlardan, üçüncü şəxslərin hüquq və iddialarından azad olsun. Əgər icranın nəticəsi şərtləşdirilmiş keyfiyyətə uyğun gəlirsə, qüsurlardan azad sayılır. əgər belə şərtlər yoxdursa, nəticə adi istifadə qaydalarına uyğun olmalıdır
 MM 768-ci maddədə göstərildiyi kimi podratçı sifarişçini aşağıdakılar barədə xəbərdar etməlidir:
a) Materiallar keyfiyyətsiz olarsa
b) Sifarişçinin göstərişlərinə əməl olunduğu halda məmulatlar davamsız yararsız olduqda
c) Podratçıdan asılı olmayan və məmulatın möhkəmliyi üçün təhlükə törədən hallar yaranarsa
Sifarişçinin vəzifələri;
Sifarişçi podratçının tələbi üzrə onu işin yerinə yetirilməsi ilə əlaqədar lazım olan materiallarla təmin etməlidir. 

           1.5. Podrat müqaviləsində məsuliyyət məsələsi
  Mülki hüquqda müqavilə məsuliyyəti məlum olduğu kimi aşağıdakı 4 şərtin olduğu hallarda yaranır[7.85]
1. Hüquqazidd əməl
2. Ziyan
3. Səbəbli əlaqə
4. Təqsir 
Podrat müqaviləsi üzrə hüquqazidd əməl kimi podratçı və ya sfarişçinin müqavilə üzrə öhdəliyinə düşən vəzifələrinin lazımi qaydada yerinə yetirilməməsi və ya ümumiyyətlə icra olunmaması çıxış edə bilər. Ziyan daha çox maddi xarakter daşıyır. Bizim qanunvericiliyi qəbul etdiyi və təcrübədə daha çox tələb olunan mənəvi ziyanla bağlı heç bir norma nəzərdə tutulmamışdır. “İstehlakçıların hüquqlarının müdafiəsi haqqında qanun” nu mübahisənin həllində müsbət rol oynayır.
   Digər müqavilə növlərindən fərqli olaraq podrat müqaviləsində məsuliyyət məsələsində risk kateqoriyasından geniş istifadə olunur. Podrat müqaviləsində risk iki məsələ ilə əlaqədardır:
1) Müqavilədə istifadə edilən əşyaların iş icra edilib təhvil verilənə qədər təsadüfən məhv olma və ya zədələnməsi ilə əlaqədar risk
     
2) İcranın nəticəsinin təsadüfən məhv olma və ya zədələnməsi üzrə risk. Podrat müqaviləsində risk kateqoriyası ilk öncə 1-ci bənddə göstərilən riskin tərəflər arasında bölüşdürülməsi, hüquqi tənzimləmə mənasını kəsb edir. Belə ki əgər göstərilən materiallar məhv olarsa yaranmış mübahisədə ilk öncə belə nəticənin məntiqi səbəbini axtarmaq lazımdır. 
3) Məntiqi səbəb: konkret şəxsin hərəkətinin nəticəsi ilə əlaqədar olmasını müəyyənləşdirmək lazımdır. əgər məhv olma və ya zədələnmə konkret hadisənin təsiri ilə baş vermiş olsa, lakin eyni zamanda podratçının diqqətsizliyi müəyyən olunarsa, risk kateqoriyası məsuliyyət kateqoriyası ilə əvəz olunacaq. İcranın nəticəsinin təsadüfən məhv olması və ya zədələnməsi riski “zaman kateqoriyası” ilə sıx əlaqədardır. Belə ki icranın nəticəsinin müqavilə ilə şərtləşdirilmiş təhvil verilmə müddətindən əvvəl məhv olması və ya zədələnməsi riski  podratçının üzərinə düşür, təhvil verilə anından sonra isə ris sifarişçinin üzərinə keçir. Lakin burada zaman kateqoriyası nöqteyi-nəzərdən gecikmənin baş vermə səbəbini axtarmaq lazım gəlir. əgər icranın təhvil verilmə və ya alınması tərəflərdən hər hası birinin təqsiri ucbatından baş vermiş olarsa, riskateqoriyası məsuliyyət kateqoriyası ilə əvəz olunur və məsuliyyət təqsirkar şəxsin üzərinə düşür.
                                                  II FƏSİL
2.1. Podrat müqaviləsinin işlərin görülməsi ilə əlaqəli digər müqavilələrdən fərqi
Podrat müqaviləsi hüquq sistemində əmək müqaviləsinə çox oxşar olan müqavilə növüdür, lakin bunlar arasında kəskin fərqlər mövcuddur;
I. Predmetinə görə: əmək müqaviləsinin predmetini yalnız əmək fəaliyyəti təşkil edir. Podrat müqaviləsinin predmetini isə həm əmək fəaliyyəti, həm də onun maddiləşmiş nəticəsi təşkil edir. [5.232]
II. Subyektiv tərkibinə görə: əmək müqaviləsində subyektlər konkret bir işlə əlaqədar olmayıb daha çox müddət nöqteyi-nəzərdən bir-biri ilə qarşılıqlı münasiblərə girirlər. Podrat müqaviləsi üzrə isə subyektlər konkret bir işin yerinə yetirilməsi zəminində münasibətə daxil olurlar
III. Münasibətlərin xarakterinə görə: əmək müqaviləsi üzrə işçi işəgötürənin tabeliyində olur və onun müəyyən etdiyi müəssisədaxili intizam qaydalarına tabe olur. Podrat müqaviləsi üzrə işçi müstəqil tərəfdir.
IV. Muzdun ödənilmə prinsipinə görə: podrat müqaviləsi üzrə muzdun ödənilməsi yalnı bir prinsipə əsaslanır: işəmuzd
V. əmək müqaviləsi üzrə icra olunmuş işin nəticəsinin təsadüfən məhv olma və zədələnmə riski işəgötürənin üzərinə düşür. Podrat müqaviləsində isə konkret limitdən asılıdır. Təhvil verilmə məqamına qədər risk podratçının, təhvil verildikdən sonra isə sifarişçinin üzərinə düşür[5.233]


III FƏSİL
 3.1.Tikinti podratı müqavilələri podrat müqaviləsinin bir               növü kimi
Podratçı, sifarişçinin tapşırığı ilə, özünün və ya sifarişçinin materiallarından istifadə etməklə, konkret işi müəyyən olunmuş müddətdə mövcud norma və qaydalara, həmçinin müqavilə şərtlərinə uyğun yerinə yetirməyi öz öhdəsinə götürür. Sifarişçi isə görülmüş işi təhvil götürməyi və müəyyən edilmiş müddətdə şərtləşdirilmiş qiymətlə haqqını ödəməyi öhdəsinə götürür. [5.237]
Tikinti üçün podrat Müqaviləsi əsaslı tikinti və təmir, fəaliyyət göstərən müəssisələrin, bina və qurğuların yenidən qurulması, obyektin yerləşdiyi sahə ilə bağlı olan quraşdırma, sazlama-işəsalma və sair işlərin yerinə yetirilməsi üçün bağlanır.
Podrat  Müqaviləsi üzrə tərəflərin qarşılıqlı münasibətlərinin başlıca prinsipi mövcud hüquqi əsaslar çərçivəsində müstəqillikdir.
Bu prinsip aşağıdakı əsaslar istiqamətində həyata keçirilir:
istehsal təsərrüfat sərbəstliyi: 
Podratçı iqtisadi, sosial, ekoloji və digər dövlət norma və qaydalarına əməl edərək istehsalat proqramını formalaşdırır, öz fəaliyyətinin bütün texniki-iqtisadi göstəricilərini işləyib hazırlayır və təsdiq edir;
Podrat Müqaviləsinin üstünlüyü: 
Podratçı sifarişçilərlə olduğu kimi, təhcizatçılarla, banklarla, layihə təşkilatları və başqaları ilə sərbəst müqavilə (kontrakt) bağlayır;
müqavilə qiymətləri: 
Podratçı planlaşdırılmış dövr üçün qüvvədə olan qayda və tövsiyələrə uyğun, müqavilədə nəzərdə tutulmuş işlərin maya dəyərinin hesabatını hazırlayır.
İstehsalın gözlənilən real xərclərini, həmçinin gəlir normalarını və bazar şəraitini nəzərə alan Podratçının təklif etdiyi və Sifarişçinin qəbul etdiyi (bir qayda olaraq sövdələşmələrdə) müqavilə qiymətləri tərəflərin razılığı olmadan dəyişdirilə bilməz.
 Tikinti-investisiya fəaliyyətində dövlət tərəfindən bazar münasibətlərinin aşağıdakı amillərinin tənzimlənməsi nəzərdə tutulur:
istehlakçının mənafeyinin hüquqi təminatı, vergiqoyma, maliyyə-kredit siyasəti,  normalaşdırma, sertifikatlaşdırma, standartlaşma, iqtisadi və sanitariya nəzarəti, inhisara qarşı tədbirlər və sair. 
İnvestorlar (sərmayədarlar) özləri və ya onların tapşırığı ilə Azərbaycan Respublikasının vətəndaşları, həmçinin xarici vətəndaşlar və hüquqi şəxslər əsaslı tikinti üzrə Sifarişçi ola bilərlər.
Sifarişçi podrat Müqaviləsi ilə idarəetmə hüququnu investisiya müddətində Sifarişçinin adından çıxış edən və onun marağını gözləyən vəkil edilmiş başqa hüquqi şəxsə və ya vətəndaşa verə bilər.
Podrat Müqaviləsi üzrə Sifarişçi öhdəliklərin tam və ya lazımi səviyyədə yerinə yetirilməməsinə görə podratçı qarşısında əmlak məsuliyyəti daşıyır.
Mülkiyyət formasından asılı olmayaraq tikinti-quraşdırma, layihə-tikinti və başqa təşkilat və ya müəssisələr, həmçinin tikintinin yerinə yetirilməsində iştirak edən ayrı-ayrı fiziki və hüquqi şəxslər və yaxud öz üzərlərinə işlərin koordinasiya edilməsi funksiyasını götürmüş vasitəçi təşkilatlar Podratçı ola bilərlər.
Tikinti-quraşdırma işlərinin bir hissəsinin yerinə yetirilməsi üçün əgər müqavilədə işin yalnız podratçı tərəfindən yerinə yetirilməsi nəzərdə tutulmamışsa Podratçı, başqa subpodrat təşkilatları cəlb edə bilər. Belə hallarda işlərin müəyyən edilmiş müddətdə, lazımi keyfiyyətlə yerinə yetirilməsi üçün Sifarişçi qarşısında bütün məsuliyyəti Baş Podratçı daşıyır və o subpodratçı qarşısında Sifarişçi kimi çıxış edir.
 Podrat müqaviləsi, müqavilənin məğzindən asılı olaraq tikinti, layihə və axtarış işləri, elmi-tədqiqat və təcrübə-konstruktor işləri müqavilələrinə ayrılır.
Tikinti təcrübəsində aşağıdakı tip podrat müqavilələri bağlanır:
«tamam-kamal» təhvil müqaviləsi; 
kompleks müqavilələr; 
ayrıca birbaşa müqavilələr. 
 Podratçı kompleks işləri və təchizatı yerinə yetirərək, obyektin tikintisinə məsuliyyəti öz üzərinə götürürsə və tikintidə iştirak edən başqa şəxslərə nəzarətçi və Sifarişçi rolundadırsa, bu halda «tamam-kamal təhvil» müqaviləsi bağlanır. Sifarişçi işin bir hissəsini, təchizatı və başqa öhdəlikləri öz üzərinə götürdüyü hallarda da obyektin «tamam-kamal təhvil» verilməsində tam məsuliyyət Podratçının üzərinə düşür.
 Podratçı kompleks işin və təchizatın məsuliyyətini öz üzərinə götürürsə, o halda inşaat və mühəndis işlərinin yerinə yetirilməsi, həmçinin avadanlıq və sənaye qurğularının təchizatı və quraşdırılması üçün kompleks müqavilə bağlanır.
Kompleks müqaviləyə əsasən Baş Podratçı, işlərin koordinasiyasını öz üzərinə götürür və həmin işlərə görə Sifarişçi qarşısında məsuliyyət daşıyır.
Obyektdə bütün işlərin başa çatmasına cavabdeh olan Sifarişçi həm də kompleks müqavilədə nəzərdə tutulmuş işlərin digər müqavilələrdəki işlərlə koordinasiyasını da təmin edir.
Kompleks müqavilə bir qayda olaraq, obyektin tikintisinin və təchizatının əsas hissəsini əhatə etdiyi üçün, bu müqaviləyə Baş Müqavilə kimi baxılır.
 Tikinti işlərinin avadanlıq və materilla təminatından asılı olmayaraq, ayrıca birbaşa müqavilələr, kompleksin bir hissəsini təşkil edən ayrı-ayrı obyektlərdə müəyyən edilmiş tikinti və ya xüsusi mühəndis işlərinin yerinə yetirilməsi üçün bağlanır.
Ayrıca müqavilələr o vaxt bağlanır ki, tikilən obyektdəki istehsalın texnologiyasının müəllifi (sahibi) Sifarişçi özü olur.
Ayrıca müqavilələrlə Podratçı ancaq özünün birbaşa öhdəliklərinə, özünün gördüyü işə və xidmətlərinə görə məsuliyyət daşıyır, bütövlükdə obyektin (kompleksin) tikintisinin tamamlanması və bütün işlərin koordinasiyasına görə isə bütün məsuliyyət Sifarişçinin üzərinə düşür. 
Subpodrat müqavilələr baş podratçı üçün birbaşa müqavilələr hesab olunur. 
   Tərəflərin razılığı ilə Sifarişçi material və avadanlıqların bir hissəsinin təchizatını öz öhdəsinə götürdüyü hallarda da Podratçı obyekti Müqavilədə nəzərdə tutulmuş bütün şərtlərlə Sifarişçiyə təhvil verməlidir.
 Müqavilə sənədləri, qüvvədə olan qanunlara və bu Qaydalara uyğun tərtib olunan podrat Müqaviləsindən və bu müqavilənin tərkib hissəsi olan müqavilə əlavələrindən ibarətdir. Tərəflərin razılaşdığı xüsusi şərtlər də müqavilənin tərkib hissəsi hesab olunur.
Əlavələrə lazımi izahlar, dəqiqləşdirmələr, şərhlər smetalar, hesablamalar, texniki və başqa sənədlər, avadanlıq və materiallar haqqında məlumatlar, tikintinin dəyərinin dəyişməsi haqqında hesablamalar və tərəflərin razılığına (qərarına) əsasən başqa sənədlər aid edilir.
 Xarakterinə görə müqavilə şərtləri-ümumi, əlavə və xüsusi şərtlərə ayrılır. 
Ümumi şərtlər bütün hallar üçün prinsip etibarı ilə dəyişməz qalır. Tikinti norma və qaydalarının, dövlət standartlarının tələbləri belə şərtlərdir. 
Əlavə şərtlərdə tikilən obyektin konkret xüsusiyyətləri və ya mürəkkəb yerli şərait nəzərdə tutula bilər. Belə şərtlərdə həmçinin tikintinin yerinə yetirilməsi ilə bağlı tələblər də əks etdirilir.
Əlavə şərtlər Müqavilənin əsas şərtlərinə zidd olmamalıdır. 
Xüsusi şərtlərin məzmununu, işlərin yerinə yetirilməsi zamanı qarşıya çıxa bilən mübahisə və ixtilafların (texniki, maliyyə, sosial-iqtisadi və s.) aradan qaldırılması mexanizmi təşkil edə bilər.
 Müqaviləqabağı işlər
Müqaviləqabağı işlər Müqavilənin bağlanmasına qədərki mərhələdir.  Podratçının podrat bazarına çıxması əsasən onun fəaliyyətinin reklamı yolu ilə həyata keçirilir. 
Podratçı olmaq iddiasında olanlar, bütün potensial sifarişçilərə öz ixtisaslaşma səviyyəsi, maliyyə, istehsal və maddi imkanları haqqında məlumatlar göndərməlidirlər.
Məlumatların tərkibinə aşağıdakılar daxil olmalıdır:
1-təşkilatın yaranma və inkişafı tarixinin qısa xülasəsi; 
2-təşkilatın yeri və strukturu; 
3-işçilərin sayı və onların ixtisas səviyyələri; 
4-təşkilatın yerinə yetirdiyi işlərin növü, həcmi və imkanları; 
5-təşkilatın xüsusilə yaxşı yerinə yetirdiyi işlərin və xidmətlərin adı; 
6-bu və ya digər tikinti fəaliyyəti növünə görə lisenziyanın olması, onun müddəti və kim tərəfindən verilməsi; 
7-son üç ildə dövlət və digər sifarişçilər üçün təşkilat tərəfindən yerinə yetirilmiş əsas obyektlərin siyahısı; 
8-maliyyə vəziyyəti; 
9-təşkilat tərəfindən yaxın 2-3 ildə yerinə yetirilə biləcək işlərin maksimum və minimum həcmləri (dəyər ifadəsində). 
Belə məlumatlar sifarişçiyə, ona münasib olan podratçıların seçilməsinə və gələcək podrat müqavilələrinin bağlanmasına imkan verir.
Sifarişçi, obyektin (müəssisənin, binanın, qurğunun və ya onların növbələrinin) tikintisinin qiymətinin təyin olunması metodlarından asılı olaraq, əsaslı tikinti üçün podrat Müqaviləsinin tipini və onun bağlanması qaydalarını müəyyən edir.
Podrat müqavilələri aşağıdakı formalarda bağlana bilər: [Əsasli tikintidə podrat müqavilələri haqqinda qaydalar] 
· tikinti tamamlanmış layihəyə görə müəyyən edilmiş qəti qiymətə malik olduqda müsabiqə yolu ilə və tenderlərin nəticələrinə görə. Müsabiqənin şərtlərini Sifarişçi müəyyən edir. Bu ənənəvi podrat Müqaviləsi (kompleks Müqavilə), layihələnməsi və tikintisi qısa müddətdə başa gələn sənaye və mülki tikinti obyektləri üçün bağlanır. 
· Sifarişçi ilə Podratçının (Baş Podratçının) birbaşa danışıqlarına əsasən bağlanan müqavilə. Bu halda müqavilə qiymətinin əsas iki variantı mümkündür: 
1-ci variant — Baş Podratçının xərcləri smeta dəyəri, əsaslandırılan artıq xərclər və təminatlı gəlirin cəmi şəklində ödənilir (sabit müqavilə qiyməti).
2-ci variant –- Podratçının tikinti müddətində faktiki xərclərinin (faktiki qiymət üstəgəl zəmanətli gəlir xərcləri) ödənilməsi (açıq müqavilə qiyməti).
Açıq müqavilə qiyməti variantında Podratçı materialların, nəqliyyat xidmətinin və s. qiymətlərinin qalxması ehtimalından sığorta edilmiş olur. Bu halda bütün işlərin gedişinə nəzarət Sifarişçi tərəfindən aparılır. Sifarişçi təsdiq edilmiş artıq xərcləri ödəməli, Podratçının günahı üzündən baş vermiş artıq xərcləri isə rədd etməlidir. İnşası uzun müddətə başa gələn iri, mürəkkəb tikintilərdə və ya tikintinin qiymətini əvvəlcədən dəqiq müəyyən etmək imkanı olmadıqda, habelə inflyasiya prosesinin güclənməsi və qeyri-müəyyənliyi üzündən podratçının ziyana düşmə ehtimalının real olduğu şəraitdə bu variantdan istifadə edilir.
    Podratçı seçildikdən sonra, Müqavilə hazırlanan dövrdə tərəflər ilkin müqavilə bağlaya bilərlər. İlkin müqavilə bağlandıqdan sonra Podratçı öz istehsalat-təsərrüfat fəaliyyətinin planlaşdırılması, iş proqramının təşkili, layihə-smeta sənədlərinin sifarişi texnoloji-təşkilati layihələrin hazırlanması və s. işləri görə bilər, həmçinin müvafiq material və avadanlıqları sifariş edə bilər.
   İlkin müqaviləyə aşağıdakılar daxil edilir:
1) Sifarişçinin, podratçının və ehtimal olunan subpodrat təşkilatların adları; 
2) obyektin adı və onun haqqında əsas məlumatlar (işin həcmi, qiyməti, tikintinin tikilib başa gəlməsinin təxmini müddəti); 
3) layihə-smeta sənədlərinin və podrat Müqaviləsinin bağlanmasına lazım olan sənədlərin tərkibi, həcmi və təqdim edilməsi vaxtı; 
4) tikinti üçün ayrılan meydançanın hazırlığı haqqında məlumat və meydançanın azad olunması şərtləri; 
5) tikintinin avadanlıq, material və məmulatlarla təmin olunması qaydaları: 
6) podrat Müqaviləsinin bağlanmasının vaxtı və qaydaları, ilkin müqavilənin (razılaşmanın) pozulmasında tərəflərin məsuliyyət dərəcələri. 
   İlkin müqavilə (razılaşma) Podratçıya öz partnyorları ilə də belə müqavilələr bağlamasına imkan verir. İlkin müqavilə bank idarələrinə Podratçının fəaliyyəti üçün kredit buraxmaq imkanı verir.
    Sövdələşmənin pozula biləcəyi halda, ilkin müqavilədə nəzərdə tutulmuş    mülki məsuliyyət tədbirləri, tərəflərin mənafelərini qorumaq və planlaşdırmaq üçün təminat yaradır. Müqavilə təqdim olunmamışdan əvvəl tərəflərdən biri digərindən hüquqi mötəbərlik şəhadətnaməsi tələb etmək hüququna malikdir. 
       Podrat müqaviləsinin tərkibi onun ayrılmaz hissəsi sayılan əlavə sazişlər, qoşmalar, cizgilər (çertyojlar), təsnifatlar, smetalar, razılaşma protokolları, cədvəllər və s. daxil olmaqla, bütün sənəd və materialların siyahısından ibarət olur. Müqavilənin mətnində sifarişçinin tapşırığı (işlərin siyahısı, obyektin təsviri) ümumi şəkildə şərh edilir və Müqavilə qoşmalarında aşağıdakı kimi xırdalanır:
Sifarişçi və Podratçının rekvizitləri və tam adları; 
· müqavilənin dəyəri; 
· işlərin başlanma və qurtarma müddəti; 
· ödəmə və hesablaşmanın qayda və şərtləri; 
· tərəflərin öhdəlikləri; 
· işlərin görülməsi; 
· işlərin təhvili və qəbulu; 
· işlərin və materialların keyfiyyətinə nəzarət; 
· zəmanət və təminat;  
Podrat müqaviləsinin predmeti 
Podrat müqaviləsinin predmeti tam tikilmiş və istismara hazırlanmış obyekt və obyektin tikintisi üçün lazım olan, yaxud da fəaliyyət göstərən obyektin ehtiyacını ödəyən (onun yenidən qurulması, texniki müsəlləhləşməsi, bərpası və ya təmiri), yerinə yetirilmiş müəyyən iş kompleksi (növü) ola bilər.[5.239]
Podrat müqaviləsinin dəyəri 
 Podrat müqaviləsinin dəyəri Azərbaycan Respublikası Nazirlər Kabinetinin qoyduğu qaydalara müvafiq olaraq tikinti məhsullarının respublika Fövqəladə Hallar Nazirliyinin tövsiyələrinə əsasən hesablanan müqavilə qiymətləri ilə müəyyənləşdirilir. Bu zaman yerli şəraiti nəzərə alan əlavə sənədlərdən də istifadə oluna bilər.
   Tikinti məhsullarının aşağıdakı müqavilə qiymətləri olur:
1-tikintinin başa çatmasına qədər dəyişilməyən, sabit qiymətlər. 
İnflyasiya da nəzərə alınmaqla, podratçının gözlənilən bütün risklərini kompensasiya edən vəsaitlər bu qiymətlərdə nəzərə alınır.
Göstərilən vəsaitlərin miqdarı, tərəflərin razılaşdırdığı proqnozlaşdırma əmsalları və indeksləri əsasında müəyyən edilə bilər. Bir qayda olaraq sabit qiymətlər podrat ticarəti nəticəsində müəyyənləşdirilir.İşin dəyəri sabit qiymətlər əsasında müəyyən olunursa, bu halda Podratçının nəzərdə tutulan xərclərdən artıq xərc tələb etməyə ixtiyarı yoxdur;
2-müqavilədə nəzərdə tutulmuş işin dəyərini əvvəlcədən müəyyən etmək mümkün olmadıqda açıq müqavilə qiyməti. 
Müqavilənin əlavə şərtlərində nəzərdə tutulan obyektiv səbəblərdən asılı olaraq, açıq müqavilə qiyməti dəqiqləşdirilərək artırılıb, azaldıla bilər.
Əlavə xərclərin ödənilməsi məsələsi tərəflərin razılığı əsasında həll olunur. Əgər tərəflər razılığa gələ bilməsələr, məsələ məhkəmə qaydasında həll edilir. Çoxtərəfli müqavilədə nəzərdə tutulmuş işlərin və xidmətlərin ümumi müqavilə qiymətləri, tam investisiya dövrü nəzərə alınmaqla təyin olunur. Bu zaman iştirakçıların investisiya mərhələləri üzrə yerinə yetirdikləri işlərin və xidmətlərin müqavilə qiymətləri ayrıca göstərilir.
   Tikintinin Müqavilədə göstərilmiş dəyəri, əgər bu Müqavilənin əlavə şərtlərində əvvəlcədən qeyd olunubsa, aşağıdakı hallarda dəyişilə bilər:
1-işin həcmində və məzmununda Sifarişçinin təklifi ilə dəyişiklik edilərsə; 
2-təchizatçısı Sifarişçi olan material və avadanlıqların nomenklaturu dəyişdirilərsə: 
3-Sifarişçinin təklifi ilə tikintinin müddəti artırılarsa; 
4-Sifarişçi və Podratçının ikitərəfli razılığı ilə müqavilənin dəyərində dəyişikliklər edilərsə; 
5-işin gedişi prosesində tikinti materiallarının, konstruksiyaların, avadanlıqların və enerji daşıyıcılarının qiyməti, həmçinin minimum əmək haqqı dəyişilərsə; 
6-Sifarişçidən asılı olan səbəblərdən və ya gözlənilməz hadisələrin təsirindən iş dayanarsa; 
7-müqavilənin yerinə yetirilməsi dövründə normativ və qanunvericilik aktları dəyişilərsə. 
   İşlərin yerinə yetirilməsi müddəti. İşlərin yerinə yetirilmə müddətini tərəflər Müqavilədə obyektin təhvil verilməsinin təqvim tarixini və ya obyektin tikilməyə başlanmasından qurtarmasına qədər olan dövrün müddətini göstərməklə, qarşılıqlı razılaşma əsasında müəyyənləşdirirlər. [5.231]
Müqavilədə göstərilən ilkin işlərdən (bəndlərdən) (məsələn, Sifarişçinin beh köçürməsi, inşaat meydançasının Podratçıya təhvil verməsi və s.) ən gec başlananın vaxtı, tikintinin başlanması vaxtı sayılır.
   Podrat müqaviləsində obyektin tikilməyə başlanmasından başa çatmasına qədərki dövr dəqiq göstərilir. Tərəflərin razılaşdırdığı tikinti işlərinin yerinə yetirilmə qrafikində aralıq müddətlər də nəzərdə tutulur. Əgər tərəflərdən biri qrafikdə nəzərdə tutulan işlərə vaxtında başlamırsa və qrafik pozulursa, digər tərəfin Müqavilədən imtina etmək və ona dəyən zərərin ödənilməsini tələb etmək hüququ var. Müqavilədə obyektin tikintisi müddətinin ya son həddi (məsələn, obyektin inşasının müddəti, başlanğıc tarixindən təminatla istismara təhvil verilmə tarixinədək 24 aydan artıq olmamalıdır) və ya Müqavilədə nəzərdə tutulmuş bütün işlərin görülüb başa çatmasının dəqiq tarixi  göstərilir.
   Müqavilədə hər iki tərəfin razılığı ilə iş əsnasında işlərin görülməsi qrafikində dəyişiklik edilməsi lüzumunun yaranması şərtləri də əks etdirilə bilər.İşlərin yerinə yetirilmə müddətləri günlə, on günlə, ayla və s. ilə göstərilə bilər.  Müqavilədə işin başa çatması vaxtı, şərtləri və işlərin qəbulu qaydaları göstərilir və ümumi halda tikintinin faktiki olaraq başa çatması tarixi və ya tamamlanmış tikinti obyektinin istismara verilməsi üçün qəbul aktının imzalanma tarixi obyektin başa çatma vaxtı hesab edilir.
   Çoxtərəfli podrat Müqaviləsində investisiya dövrləri və mərhələləri üzrə iştirakçılar tərəfindən yerinə yetiriləcək işlərin və xidmətlərin başlanmasının və qurtarmasının ümumi vaxtları göstərilir.  Öhdəliyin vaxtından əvvəl yerinə yetirilməsinə görə Podratçıya Sifarişçi tərəfindən əvvəlcədən razılaşdırılmış həvəsləndirici güzəşt və ya mükafat nəzərdə tutula bilər.
   
 Tərəflərin öhdəlikləri 	
Müqavilənin məzmunundan və onun yerinə yetirilməsindən asılı olaraq, tərəflərin öhdəlikləri, öhdəliklərin xırdalıqları və icraçıya qarşı qoyulan tələblər sövdələşənlər tərəfindən sərbəst olaraq müəyyən edilir. [5.238]
Sifarişçinin öhdəlikləri:
· tikinti meydançasının hazırlanması; 
· elektrik və rabitə xətlərinin çəkilməsinə, nəqliyyat yollarının salınmasına müvafiq təşkilatlardan icazə almaq; 
· tikinti aparılacaq sahə üçün müvafiq təşkilatlardan icazə almaq; 
· əgər fəaliyyət göstərən müəssisənin yenidən qurulması tələb olunursa, onda yeni texniki vasitələrlə təmin edilmə və genişlənmə işlərinin haqqında məlumat toplamaq; 
· tikintinin su, qaz, buxar, istilik və elektrik enerjisi ilə təmin edilməsi üçün icazə almaq; 
· Müqavilənin xüsusi şərtlərində nəzərdə tutulmuş, müvafiq təşkilatlar tərəfindən işlərin yerinə yetirilməsi üçün verilən icazə sənədlərini vaxtında Podratçıya çatdırmaq; 
· müəssisə, bina və qurğuların tikilməsi üçün ayrılmış sahəni (trassı) Baş Podratçıya təqdim etmək, müəyyən edilmiş qaydada təsdiq olunmuş texniki-iqtisadi əsaslandırmanı və işçi layihəni vermək, vaxtlı-vaxtında tikintinin maliyyələşdirilməsi hesabının açılmasını və tikintini fasiləsiz maliyyə vəsaiti ilə təmin etmək, həmçinin yerinə yetirilmiş tikinti-quraşdırma işlərinin dəyərini ödəmək; 
Podratçının öhdəlikləri:
razılaşdırılmış qiymətə və müddətdə Müqavilədə nəzərdə tutulmuş bütün işləri başa çatdırıb, Sifarişçiyə təhvil vermək; 
tikintini təşkilati-texnoloji xarakterli işçi layihə sənədləri ilə təmin etmək; 
lazımi material, konstruksiya, hissə, komplektləşdirmə məmulatları və inşaat texnikasının tikinti meydançasına gətirilməsini təmin etmək; 
təbiəti mühafizə və yanğına qarşı mübarizə tədbirlərinin həyata keçirilməsini, inşaat meydançası və onun ətrafının təmizliyini təmin etmək; 
işin icrasında təhlükəsizlik tədbirlərini təmin etmək; 
subpodrat və ya təchizatçı təşkilatlarla müqavilələr bağlanması haqqında Sifarişçiyə məlumat vermək; 
Sifarişçinin inşaat meydançasına göndərdiyi yüklərin boşaldılması, qəbulu, saxlanması və qorunmasını, həmçinin bu məqsədlə müvəqqəti bina və qurğuların tikilməsini təmin etmək; 
bütün işlər başa çatdıqdan sonra, Sifarişçinin göndərdiyi artıq qalan material və avadanlıqların geri qaytarılmasını təmin etmək; 
Müqaviləyə uyğun olaraq təminatlı istismar dövründə (normal istismar etmək şərtilə) aşkar olunmuş qüsurları aradan götürmək. Sadalanan öhdəliklərdən əlavə, sövdələşən tərəflərin qəbul edəcəyi Müqavilənin mövzusundan və onun yerinə yetirilmə şərtlərindən asılı olaraq Müqavilədə, obyektin layihəsinin işlənilməsi, inşası və istismarı, böyük ölçülü yüklərin yerinə çatdırılması, texnikanın, avadanlığın, inşaat materiallarının, istehsalat tullantılarının inşaat meydançasından kənar edilməsi və s. haqqında da öhdəliklər nəzərdə tutula bilər.Hər iki tərəfin razılığına əsasən, qəbul edilmiş qanunvericilik aktlarının tələblərindən asılı olaraq, öhdəliklər dəyişilə və ya onlara əlavələr edilə bilər. Tərəfin bu sənədlərin nöqsanı barədə fikrini layihəçilərə bildirməsi üçün müəyyən müddət qoyulmalıdır. Bu müddət ərzində layihəçi layihənin nöqsanları barədə irad və təkliflər almasa, o halda layihə razılaşdırılmış hesab olunur. Layihə sənədlərinin çatdırılması müddəti Müqavilənin mətnində və ya əlavə olunan qrafiklə müəyyən olunmalıdır. Bununla yanaşı Müqavilənin mətnində verilən nüsxələrin sayı dəqiq göstərilməlidir. Layihənin çatdırılması hər iki tərəfin imzaladıqları aktla iki nüsxədə  rəsmiləşdirilir və aktın imzalandığı tarix faktiki olaraq sənədlərin bu və ya digər tərəfə çatdırılması tarixi hesab olunur. Aktlaşdırma şərti Müqavilədə öz əksini tapmalıdır.Müqavilədə layihələşdirmə müddətində tərəflərdən hər birinin əvvəllər razılaşdırılmış layihə həllərini dəyişdirə bilməsi və həmin dəyişmənin yerinə yetirilməsi üçün layihə təşkilatına əlavə tapşırıqlar verə bilməsi halları nəzərdə tutula bilər. Sifarişçinin verdiyi tapşırıq üstün hüquqi qüvvəyə malikdir. Sifarişçinin layihə həllərini dəyişə bilməsi hüququ məhdudlaşdırılmır. Sifarişçinin dəyişiklikləri ilə əlaqədar Müqavilənin yerinə yetirilməsi müddətinin uzadılması nəticəsində meydana çıxan müvafiq əlavə xərcləri sifarişçi Müqavilədə iştirak edən digər tərəflərə ödəməyə borcludur. Edilən dəyişikliklərə əsasən görüləsi işlərin profili, istiqamətləri Podratçının imkanlarına uyğun gəlmirsə, həmin əlavə işlərin yerinə yetirilməsi üçün icraçını Sifarişçi özü tapmalıdır.
   Layihə sənədlərinin dəyişdirilməsi ilə yanaşı, tikinti və quraşdırma işlərinin yerinə yetirilməsi gedişində onların həcmi və xarakterində dəyişikliklər edilməsinə də imkan yaradıla bilər və bunların Müqavilədə nəzərdə tutulması zəruridir. Görülən işlərin həcmi və xarakterində dəyişikliklər edilməsi və əlavələr edilməsi yazılı surətdə rəsmiləşdirilir.
   Podratçı işlərdə dəyişmələri naturada o vaxt yerinə yetirə bilər ki, bu dəyişiklikləri və onların yerinə yetirilməsi xərclərini tərəflər razılaşdırmış olsunlar. Əgər işlərin dəyişilməsi müqavilənin qiymətinin artmasına və ya onun yerinə yetirilməsi müddətinin uzadılmasına səbəb olmursa, dəyişikliklər Müqavilədə göstərilmək şərti ilə Sifarişçinin səlahiyyətli nümayəndəsi tərəfindən cizgilərdə və ya iş icrası jurnalında qeydlər edilməsi, tərəfin yazılı surətdə xəbərdarlıq edilməsi və ya iki tərəfin də imzaladığı protokolun tərtib edilməsi yolu ilə həyata keçirilir. Əgər işlərdə dəyişikliklər onların dəyərinin artmasına və ya yerinə yetirilmə müddətinin uzadılmasına səbəb olursa, bu halda qarşılıqlı qəbul edilə bilən həllin axtarışı üçün danışıqlar aparılmasının mümkünlüyü Müqavilədə nəzərdə tutulmalıdır. Bu danışıqlar, əlavə işlərin icrasına başlanmazdan əvvəl rəsmiləşdirilir. Subpodrat təşkilatların cəlb olunması ilə görülən işlərin icrası üçün subpodrat Müqavilələrin tərtibində tərəflərin ixtisaslaşma səviyyəsi, görəcəyi işlərin hüdudu, təşkilatın daimi yerləşdiyi yer, təşkilati-texniki imkanları və digər amillər qarşılıqlı razılaşmalar əsasında nəzərə alınır..
 Sifarişçi və Podratçının, subpodrat təşkilatların cəlb olunmasına aid məsələlərdə əlahiddə hüquqa malik olmaları müqavilədə ayrıca nəzərdə tutulmalıdır.
Subpodrat təşkilatın cəlb olunması ilk növbədə Podratçının ixtiyarına verilə bilər. Bu halda Podratçı Sifarişçini yalnız xəbərdar etmək öhdəliyi götürür.
İkinci halda, Podratçının təklifi və Sifarişçinin yazılı şəkildə razılığı nəzərdə tutulur.
Üçüncü halda, Sifarişçinin zəmanətinə əsasən bir neçə subpodrat təşkilatın cəlb olunması nəzərdə tutulur. 
Göstərilən ilk iki halda subpodrat təşkilatların gördüyü işlərin keyfiyyətinə tam məsuliyyəti Podratçı daşıyır. Üçüncü halda isə bu məsuliyyət Sifarişçinin üzərinə düşür.
 Sifarişçi, onun və ya nümayəndəsinin tələblərinə cavab verə bilməyən subpodrat təşkilatı, işlərin icrasından kənarlaşdırmağı Podratçıdan tələb etmək hüququna malikdir.Bir qayda olaraq, subpodrat təşkilatlarla haqq-hesabı Podratçı aparır. Bəzi müqavilələrdə haqq-hesabların Sifarişçiyə aidiyyatı olması haqqında şərtlər də nəzərdə tutula bilər. Belə hallarda müvafiq əlavələr tərtib etmək lazımdır.
Sifarişçinin ödənişi gecikdirməsi səbəbindən podratçının subpodrat təşkilatlara əlavə xərcləri (əlavə götürülmüş ssudaya görə faiz ödəmə xərci), Sifarişçi tərəfindən ödənilir.
   

   İşlərin təhvili və qəbulu 
  Müqavilədə obyektin hazır inşaat hissələrini və ya onun müəyyən hissəsinin qəbulu üçün aşağıdakı ilkin mərhələlər nəzərdə tutula bilər: avadanlığın fərdi sınaqdan sonra qəbulu; avadanlığın kompleks sınağından sonra qəbulu; obyektin tam qəbuluna qədər istismarı nəzərdə tutulan, inşası tamamlanmış binanın, qurğunun və tikilinin istismara qəbulu.
   Sifarişçinin və Podratçının fəaliyyətinin tam koordinasiyasını tələb edən təhvil-qəbul sınağı, həmçinin Sifarişçinin belə sınaqların məzmunu ilə əvvəlcədən tanış olmaq marağı olduğu hallarda, Müqavilədə, avadanlığın sınaq proqramının Podratçı tərəfindən hazırlanmasının və razılaşdırmaq üçün onu vaxtında (məsələn, sınağa iki ay qalmış) Sifarişçiyə verməsi nəzərdə tutulmalıdır. Razılaşdırma müddəti mümkün qədər qısa nəzərdə tutulur. Buraxılış dövründə obyektin istismara buraxılması üçün şərait yaratmaq və nəticələri üçün məsuliyyət daşımaq vəzifələri tərəflər arasında, Müqavilədə qəbul edilmiş şərtlərdən asılı olaraq bölüşdürülür. Obyektin tam qurtarmış şəkildə təhvili üzrə bütün əsas vəzifələr və məsuliyyət müqaviləyə görə, baş Podratçı təşkilatın üzərinə düşür. Podratçı avadanlıqların istismarı üzrə bütün texniki təlimatları təqdim etməli, lazımi tənzimləmə işlərini görməli, texniki təhlükəsizlik tədbirlərini yerinə yetirməli, nümunə sınaqlarına başçılıq etmək üçün, təchizatçının müvafiq mütəxəssisləri də daxil olmaqla, kifayət qədər ixtisaslı heyət cəlb etməli, buraxılış dövrü ərzində işin səmərəli təmini üçün, öz hesabına ehtiyat hissələri və istismar materialları (xammal və təchizatı Sifarişçinin vəzifələrinə daxil olan materiallardan başqa) göndərməli və avadanlığa texniki qulluqla əlaqədar bütün işləri yerinə yetirməlidir. Obyektin qəbulu gedişində aşkar edilən qüsurların aradan qaldırılması və ya buraxılış dövrünün uzadılması ilə əlaqədar bütün əlavə xərclər, həmçinin buraxılış dövründə təhlükəsizlik qaydalarına əməl olunması və avadanlığın istismarı qaydalarının pozulması nəticəsində vurulan ziyan təqsirkarın hesabına ödənilir.
Tərəflər Müqavilədə hər bir qəbulun yol verilə bilən gecikmə müddətini müəyyən edə bilərlər. Bu müddət ərzində (10 gündən 30 günə qədər) əlavə xərclərin ödənilməsi məsələsinə baxılmır. Bütün bunlar öz əksini Müqavilədə tapıbsa, təqsirkar tərəf özünün təqsirkar olduğunu inkar etmirsə və ya onun təqsiri sübut olunursa, təqsirkar tərəfindən ödənilməli olacaq əlavə xərclərin məbləği, qoyulan gecikmə müddətindən sonrakı günlər üçün hesablanır.
   

  Zəmanət və təminatlar 
  Zəmanət işlərin yerinə yetirilməsində etibarlı maliyyə təminatının olmasına xidmət edir. Əgər tərəflər üçüncü şəxsin zəmanətçi olmasını lazım bilsələr, onda həm Podratçının, həm də Sifarişçinin zəmanətçisi olmalıdır.
Podratçı Sifarişçidən onun ödəniş qabiliyyətini təsdiq edən bank arayışı, bankdan və ya başqa təşkilatdan Müqavilə ilə görülmüş işlərin tam ödənilməsinə və ya aralıq ödənişinə təminat, həmçinin öz əmlakı ilə təminat verməyi də tələb edə bilər.
Öz növbəsində Sifarişçi də, Podratçıdan ona dəyən ziyanı və nəzərdə tutulan cərimələri ödəməyə görə kredit verməyə qadir olan hüquqi şəxsdən zaminlik öhdəliyi tələb edə bilər.
Əgər Müqavilədə başqa müddəalar nəzərdə tutulmayıbsa, onda zaminlik pul vəsaitinin tutulması və ya ödənilməsinin başqa vaxta keçirilməsi (deponenti) yolu ilə həyata keçirilə bilər və ya kredit verən təşkilatın zəmanəti hesabına təmin oluna bilər.
Üzərinə zaminliyi götürmə haqqında məlumat yazılı formada verilir.
Əgər zaminlik pul vəsaitinin deponenti yolu ilə yerinə yetirilirsə, onda Podratçı müəyyən haqq köçürməklə öz pulunu razılaşdırılmış məlum bir kredit təşkilatında (bankda) təcrid edilmiş konkret hesaba qoymalıdır ki, tərəflər bu hesabdan yalnız hər ikisinin iştirakı ilə istifadə edə bilsinlər.
Əgər Sifarişçi razılığa uyğun zaminlik hesabına öz ödənişlərindən qismən pul tutmaq yolu ilə pul tutarsa, onda o, Podratçıya tutulmuş pulun miqdarını bildirməlidir və bu pulu bildirişdən sonra razılaşdırılmış müddətdə (məsələn 20 gün ərzində) seçilmiş bankda təcrid edilmiş hesaba keçirməlidir.
Sifarişçi müəyyən edilmiş vaxtdan gec olmayaraq, təminat müddətində zaminlik pulunu qaytarmalıdır. Əgər bu müddətə kimi onun iddiası tam ödənilməyibsə, onda o, zaminlik pulunun müvafiq miqdarını saxlaya bilər.
Müqavilədə və onun əlavələrində görülən işlərin təminatı və təminatın qüvvəyə minməsi şərtləri də göstərilməlidir.
Obyektin təminatlı istismara verildiyi gündən başlayaraq onun bütünlüklə fasiləsiz istismarına verilən təminat müddəti göstərilməlidir. Təminatın vaxtı, təminat müddətində obyektin normal istismarı üçün meydana çıxan qüsurların aradan qaldırılmasına sərf olunan vaxt qədər uzadılır.
Podratçı obyektin layihə göstəricilərinə istinad edərək əsas kosntruksiyaların, qoruyucu panellərin və daşıyıcı karkasın davamlığı və uzunömürlülüyü haqqında obyektin tam qəbulu protokolunun ikitərəfli imzalanmasından sonra, binanı təyinatına görə istismarı, onun lazımi qaydada qorunması və qulluq alması şərtilə işin növündən asılı olaraq müvafiq qanunvericilik və normativ aktlarla müəyyənləşdirilən müddətdən az olmamaqla, konkret müddətə təminat verir.
Əgər təminat dövründə, Sifarişçi tərəfindən normal istismar şərtilə, obyektin ayrı-ayrı hissələrində və ya bütövlükdə obyektin özündə Podratçının üzərinə götürdüyü öhdəliklərin lazımi qaydada yerinə yetirilməməsi nəticəsində əmələ gələn qüsur və çatışmazlıqlar aşkar olunarsa, Sifarişçi Podratçının iştirakı ilə Müqavilə şərtlərinə uyğun reklamasiya aktı tərtib edir. Aktda qüsurun aşkarlanma tarixi və onun aradan qaldırılmasının təxmini vaxtı qeyd olunmalıdır. Podratçı bu qəbildən olan hər hansı bir qüsuru öz gücü və vəsaiti hesabına ləğv etməyi öhdəsinə götürməlidir.
Əgər obyektin təminatlı istismarı prosesində sertifikata cavab verməyən materiallar aşkar olunarsa, onda onların dəyişdirilməsini Podratçı öz hesabına həyata keçirir.
Əgər Podratçı qüsuru inkar etmirsə və onları razılaşdırılmış müddətdə ləğv etməzsə, onda Sifarişçinin üçüncü tərəfi bu işə cəlb etməyə hüququ var. Bu halda çəkilmiş xərclərin ödənişi Podratçının üzərinə düşür. Müqavilə iştirakçıları bu «Qaydalar»da nəzərdə tutulanlardan başqa da razılaşdırılmış təminatlar və şərtlər nəzərdə tutmaq hüququna malikdirlər.Müqavilədə başqa müddət qoyulmayıbsa, onda Podratçı onun təqsiri üzündən buraxılmış və obyektin istismara qəbulundan sonrakı 12 ay müddətində üzə çıxmış qüsurları ləğv etməyə borcludur.
Sanksiyalar 
Podrat Müqaviləsində müqavilənin şərtlərini pozanlara qarşı sanksiyalar nəzərdə tutulur.Müqavilədə onun mövzusunun xüsusiyyətlərini, həmçinin qəbul edilən və ya müqavilə öhdəliklərinin əhəmiyyətini əks etdirən əlavə sanksiyalar da nəzərdə tutula bilər.
Cərimə və penyanın miqdarı, qanunvericilikdə başqa hal nəzərdə tutulmayıbsa, tərəflərin razılığı ilə müəyyən olunur.Əgər podratçının günahı üzündən işlərin görülməsi və ya obyektin zəmanətli istismara təhvil verilməsi müddətləri gecikirsə onda sifarişçi podratçını işlərin görülməsindən kənarlaşdıra bilər. Kənarlaşdırma podratçını müqavilə üzrə məsuliyyətdən azad etmir. Bu halda tərəflərin hüquq və vəzifələrinə, müqavilənin pozulmasında podratçının məsuliyyətini nəzərdə tutan müqavilə tələblərinə uyğun baxılır.
   





                                  







NƏTİCƏ

Mülki Məcəllədə 39.fəsil bütövlükdə podrat müqaviləsinə həsr olunub. Sözügedən hüquq müqavilələrinin hüquqi tənzimi ilə əlaqəli 1995-ci il tarixli “İstehlakçıların hüquqlarının müdafiəsi haqqında” qanun və 1994-cü il tarixli “Əsaslı tikintidə podrat müqavilələri haqqında” qaydalar bu müqavilələrin hüquqi təbiətini anlamağa, onun müqavilə tərəflərinin üzərinə yüklədiyi hüquq və vəzifələri daha dərindən başa düşməyə kömək edir. Lakin müqavilədən yaranan məsuliyyət məsələsində qanunvericinin mənəvi zərərlə bağlı məhdud tənzimləmə aparması və sanki bu məsələni tamamilə gözardı etməsi ölkəmizin bu sahədəki qanunvericiliyinin digər ölkələrlə müqayisədə geridə olduğu təəssüratı yaratmışdır. Bununla bərabər Məcəllənin podrat müqaviləsinin bağlanma forması ilə bağlı “həm yazılı, həm də şifahi” şəklində bir ifadədən istifadə etməsi, amma hansı növ podrat müqavilələrində yazılı, hansında şifahi olması ilə bağlı konkret müddəalar nəzərdə tutmaması bu məsələnin hüquqi cəhətdən tənzimlənməyə ehtiyacı olduğunu göstərmişdir.

